
Dell’Aneide
Canto i.





121.




Cossì bella Dedone se mostraje,
’Ntrà chille, e stava attenta a li lavure
De la nova Cetate, e s’assettaje
’N piercolo ’ntrà le guardie, e li Segnure.
E da miezo a lo tempio sprubecaje
Chist’ordene, e chill’autro, e co mesure
Juste sparte li premmie a le fatiche:
E mette a sciorte dove vede ’ntriche.




122.




Ecco trasire Anea vede ’ntrà tanto
Chille, che la tempesta havea sperdute:
Canosce Antèo, Sargesio, e Don Croanto,
Che già pe zeffonate havea tenute;
E tutte l’autre le veneano accanto,
Che la furia dell’onne havea sbattute
Chi ccà, chi llà: mà tutte ’n sarvamiento
Ccà portate l’havea l’acqua, e lo viento.




123.




Stoppafatto restaje fora mesura
Anea co lo compagno, e ad abbracciarle
L’allegrezza le votta, e la paura,
E dire, benvenute, e pò vasarle.
Mà la cosa parea poco secura,
E dubbio assai l’ascire à salutarle;
Pe chesso se ne stanno ’ntrà la nuvola,
Pe scoprire si l’acqua è chiara, o truvola.




124.




De chille, che sarrà, stanno a vedere,
Dove sò li vascielle, e che vorranno:
Ca veneano sti brave cavaliere
Lo tempio a strille, e suppreche ’ntronanno.
A l’audientia le chiamma, e vò sapere
Dedone, che voleano: e sbaporanno
Lioneo, che havea chiù garbo, e meglio voce
Accommenzaje co sto parlare doce.

